
02 Desemba, 2019                              TAARIFA KWA UMMA
JUKWAA LA KITAIFA LA WADAU WA SEKTA MTAMBUKA KATIKA USIMAMIZI WA RASILIMALI ZA MAJI
Wizara ya Maji kwa kushirikiana na Shirika la 2030 Water Resources Group (2030 WRG) na Shirika la Shahidi wa Maji, itafanya Mkutano wa Tatu wa Jukwaa la Kitaifa la Wadau wa Sekta Mtambuka katika Usimamizi wa Rasilimali za Maji (National Multi-Sectoral Forum on Water Resources Management) tarehe 03 Disemba, 2019 katika Kituo cha Mikutano cha Kimataifa cha Mwalimu Julius Nyerere (JNCC), Dar es Salaam. Mkutano huo utafunguliwa rasmi na Waziri wa Maji Mhe Prof. Makame Mbarawa (MB) na utahudhuriwa na jumla ya Wadau wapatao 200 kutoka Serikalini, Mashirika Binafsi, Washirika wa Maendeleo pamoja na Taasisi za Kimataifa. Kauli mbiu ya Mkutano kwa mwaka huu ni “Kuleta Pamoja Wadau Muhimu katika Usimamizi wa Rasilimali za Maji”.  Sambamba na Mkutano huo, Mheshimiwa Waziri wa Maji atatoa Tuzo kwa Mwandishi Bora wa Habari za Maji.
Jukwaa la Taifa la Wadau wa Sekta Mtambuka katika Usimamizi wa Rasilimali za Maji lilizinduliwa mnamo tarehe 4 Oktoba 2017, Dar es Salaam. Baada ya uzinduzi wa Jukwaa la Taifa, Wizara ya Maji imeunda na kuzindua majukwaa katika ngazi za Mabonde (Basins Multi-Sectoral Forum on Water Resources Management) ambapo hadi sasa Majukwaa ya Mabonde yote tisa (9) yameshazinduliwa. Mabonde hayo ni Pangani, Wami/Ruvu, Rufiji, Ziwa Viktoria, Ziwa Nyasa, Ziwa Rukwa, Ziwa Tanganyika, Bodi ya Maji ya Bonde la Kati na Ruvuma na Pwani ya Kusini. 
Chimbuko la kuanzishwa majukwaa haya ni kutokana na changamoto zilizotokana za uratibu hafifu wa sekta na taasisi mbalimbali zinazohusiana ama zinazotumia maji, ongezeko kubwa la mahitaji ya maji kwa shughuli mbalimbali za kiuchumi na mazingira; uwekezaji hafifu wa miundombinu ya maji; utekelezaji hafifu wa Sheria Na. 11 ya mwaka 2009 ya Usimamizi na Uendelezaji wa Rasilimali za Maji, mabadiliko ya tabia nchi na uelewa mdogo katika sekta na taasisi mbalimbali kuhusu rasilimali za maji. 

Pamoja na majukumu mengine, kwa ujumla, jukumu kuu la Majukwaa haya ni kuboresha uratibu na ushirikiano katika usimamizi, matumizi, utunzaji na uendelezaji wa rasilimali za maji pamoja na kupanga kwa pamoja mipango ya maendeleo katika sekta ya maji. Majukwaa haya yanatumika kushauri kitaalamu Bodi ya Taifa ya Maji, Bodi za Maji za Mabonde pamoja na Kituo Mahiri cha Rasilimali za Maji (Water Resources Centre of Excellence). Kituo hiki kipya kimeanzishwa na Wizara ya Maji kwa ajili ya kufanya tafiti mbalimbali na kujenga uwezo mahiri wa wataalam katika masuala ya Usimamizi wa Rasilimali za Maji. Aidha, Majukwaa haya yanashiriki pia katika majadiliano ya usuluhishi ili kufikia maamuzi ya migogoro mbalimbali katika sekta ya maji na yanahusika katika kuhamasisha utekelezaji wa Mipango ya Pamoja ya Usimamizi na Uendelezaji wa Rasilimali za Maji (Integrated Water Resources Management and Development Plans) ya Mabonde yote tisa ya maji nchini. Vilevile, baada ya Mkutano huo, tarehe 4 hadi 5 Disemba 2019 baadhi ya washiriki watapata pia fursa ya kupitia rasimu ya Taarifa ya Mpango Mkakati (Strategic Plan) ya Kituo Mahiri cha Rasilimali za Maji. 

